Урок-успамін

Тема: “СЛУХАЙЦЕ, ГАВАРЫЦЕ, ПАМЯТАЙЦЕ!”
Абсталяванне: 
выстава кніг, малюнкаў, прысвечаных Дню Перамогі; на заднім плане сцэны (заслоне) прымацаваны лічбы 1944 – 2019, на экране – Вечны агонь; стаіць столік для кветак; мультымедыйны праектар для дэманстрацыі ілюстрацый.

Эпіграф:

Я вас прашу, не зведаў хто вайны,

Прашу вас, мае дочкі і сыны,                                                                        

Узяць хоць долю памяці маёй –                                                                       

Каб потым ёй не зарасці травой.

Анатоль Вярцінскі
1-ы вядучы.  
       
Жыццё падарыла нам дзiва:


Як ветрыку лёгкi навей,


Аднойчы пачуеш – РА-ДЗI-МА



Пасля зразумееш – навек. 
2-ы вядучы.  
             


Радзiма!.. Зямля дарагая!




Як шчыра мы любiм цябе!




Другой мы такой не шукаем,




Ды й, пэўна, не знойдзем нiдзе.
Фанаграма званоў. Голас за кадрам.
1-ы вядучы.  Што гэта? Ты чуеш?
2-і вядучы.  Гэта званы. Званы памяці... Людзі добрыя, помніце! Мы любілі жыццё і Радзіму, і вас, дарагія.

1-ы вядучы. Памяць вайны... Гэта боль перажытага народам за доўтія 1418 дзён. Гэта страты і ахвяры, гераічная барацьба не на жыццё, а на смерць, цяжкія дарогі выпрабаванняў.
2-і вядучы.  Мінулае... Яно ніколі не праходзіць бясследна. Асабліва, калі гэтае мінулае — ВАЙНА. Калі мы вымаўляем гэтае слова, сэрца сціскаецца ад крыўды і болю. Колькі праліта слёз, скалечана лёсаў, колькі сірот і ненароджаных дзяцей.

1-ы вядучы.  Пройдземся сёння гэтымі дарогамі, якіх нам нельга забыць, каб глыбей адчуць і шчасце заваяванага міру, і радасць вялікай Перамогі. Хай ажывуць у памяці старонкі мінулага.

Словы вядучых чытаюцца на фоне мелодыі вакальна-сімфанічнай паэмы Г.Вагнэра “Вечна жывыя”.
2-і вядучы.  27 мільёнам загінуўшым, якія не вярнуліся з крывавых палёў вайны, прысвячаецца.

 1-ы вядучы.  Слаўным ветэранам Вялікай Айчыннай, якія выстаялі, перамаглі, далі свету жыццё і шчасце, прысвячаецца.

2-і вядучы.  Пакаленню, якое ўступае ў жыццё, прысвячаецца.
Гучыць  песня А.А.Кудласевіча“Свяшчэнная вайна”. Паступова мелодыя заціхае.
1-ы чытальнік. 
                       Я чую голас несціханы.

                       Зямля мая мяне заве

                       І кроіць сэрца мне на раны,

                       Звініць, як звон касы ў траве.

2-і чытальнік.    Слоў няма, каб цяпер гаварыць,
                       Яны анямелі.

                       Слёз няма, каб наўзрыд праліць, 
                       Яны скамянелі.

                       А навокал – вайна.

3-і чытальнік.     Не, не будзе мой край любімы

                       Пад фашысцкай пятою стагнаць.

                       Беларуса дастойнае імя

                       Я нікому не дам зганьбаваць.
На сцэну выходзяць тры пары. Першая пара – дзве сястры, другая – муж і жонка, трэцяя – юнак і дзяўчына.
· Люда, радзімая. Што я скажу маці?

· Я сама ёй напішу з дарогі.

· Не плач, я хутка вярнуся.
· Так, хутка ўсё скончыцца.
· Пра нас не клапаціся.
· Дзяцей беражы, дзяцей.
· А як жа я?
· Я не магу інакш.
· Там людзі гінуць.
1-ы вядучы.  На досвітку 22 чэрвеня 1941 года гітлераўскія войскі вераломна      ўварваліся ў межы Савецкага Саюза.

Гераічна змагаліся абаронцы Брэсцкай крэпасці. За тыдзень баёў каля батальёна гітлераўцаў знішчылі байцы пагранічнай заставы лейтэнанта А.М.Кіжаватава.
Гарнізон крэпасці пратрымаўся каля месяца, хоць нямецкія генералы адводзілі на яе захоп толькі 3 гадзіны. Апошнія дні абароны крэпасці авеяны легендамі. На яе сценах былі зроблены надпісы, якія ведае ўвесь свет: “Паміраю, але не здаюся. Бывай, Радзіма”.
2-і вядучы. Адважна змагаліся лётчыкі ў небе Беларусі. Вядомы подзвіг Данілава, які ўступіў у адзінаборства з дзевяццю “месершмітамі”, збіў два з іх і тараніў трэцяга. Каля Радашковіч здзейснілі гераічны подзвіг камандзір эскадрыллі, ураджэнец Беларусі капітан Гастэла і члены яго экіпажа – Бурдзянюк, Скарабагаты і Калінік. Палаючы самалёт экіпаж накіраваў на групу нямецкіх танкаў і аўтамашын. Толькі за адзін дзень баёў байцы стралковага палка пад камандаваннем палкоўніка Куцепава знішчылі 39 танкаў.
 Аб гэтых баях пісьменнік Канстанцін Сіманаў расказаў у рамане “Жывыя і мёртвыя”.

3-і вядучы. Ужо на пяты дзень вайны ў Пінскім раёне быў сфарміраваны партызанскі атрад, які ўступіў у бой з захопнікамі… У ліпені 1941 года рабочыя картоннай фабрыкі ў пасёлку Пудаць Суражскага раёна стварылі партызанскі атрад пад кіраўніцтвам свайго дырэктара Шмырова. Бацька Мінай, так называлі яго партызаны. За кіраўніка партызанскага атрада фашысты давалі 30 тысяч марак, але здраднікаў сярод партызан не знайшлося. Тады акупанты схапілі чацвёра дзяцей Міная ў якасці заложнікаў і расстралялі. Беларускую зямлю па праву называюць краем быліннай партызанскай славы і воінскай доблесці.

4-ы вядучы. Побач са сваімі бацькамі, дзядамі ваявалі хлопчыкі і дзяўчынкі.

Так, подзвіг братоў Цубаў паўтарыў 12-гадовы хлопчык Ціхан Баран. Прыкладам для піянераў усёй краіны з’яўляецца дзейнасць Марата Казея – юнага разведчыка партызанскай брыгады.

      Валянцін Дончык у 12 гадоў стаў партызанам атрада імя С.М.Кірава, у 13 – пайшоў на фронт. Малодшаму сяржанту Валянціну Дончыку было 14 гадоў, калі ён распісаўся на рэйхстазе.

      Зінаіда Корж  усю вайну прайшла санінструктарам. З эскадронам разведкі здзяйсняла яна дзёрзкія рэйды ў тыл праціўніка.

      Юныя абаронцы Брэсцкай крэпасці Пётр Клыпа, Пётр Васільеў, Мікалай Новікаў, Уладзімір Козьмін, Сцяпан Аксёнаў у час асады даглядалі цяжкапараненых, набівалі патронамі ленты станкавых і ручных кулямётаў, выносілі байцоў, якія сцякалі кроўю, замянялі тых, хто не мог трымаць зброю.    

5-ы вядучы. На акупіраванай тэрыторыі Беларусі нямецка-фашысцкія захопнікі ўводзілі “новы парадак”. Адносіны да беларусаў былі вызначаны ў плане “Ост”, згодна з якім прадугледжвалася 75% рускіх, беларусаў, украінцаў фізічна знішчыць, а астатніх 25 ператварыць у рабоў.

На Беларусі было створана больш як 260 лагераў смерці. У кожным раёне дзейнічалі канцлагеры, турмы, гета. У Мінску і яго ваколіцах знаходзілася пяць такіх лагераў. Адзін з іх – Трасцянец. Трэці пасля Асвенціма і Майданака па колькасці знішчаных людзей – 206 500.
Людзей спальвалі, цкавалі сабакамі, закопвалі жывымі ў зямлю, атручвалі газам.

1-ы вядучы. За час акупацыі пад выглядам барацьбы супраць партызан гітлераўцы правялі ў Беларусі больш як 140 карных экспедыцый, у час якіх цэлыя раёны ператварыліся ў “зоны пустыні”.

            Словы чытаюцца на фоне мелодыі песні “Хатынь”.
    Беразнякі, Бор, Боркава, Бярозка… Усяго 619 вёсак. Тужлівая цішыня… Яна ўвабрала ў сябе гул шалёнага агню і надрыўны плач дзяцей і страшэнны крык маці, віскатлівы захлёп аўтаматаў і стогны паміраючых ад куль. І сярод іх – Хатынь. 


22 сакавіка 1943 года фашысты спалілі жывымі ўсіх жыхароў гэтай вёскі. У агні загінула 149 чалавек, у тым ліку 76 дзяцей. Назва Хатынь стала сімвалам трагедыі беларускага народа ў гады вайны.

1-ы чытальнік.  Вы чулі, як у Хатыні

                      Звоняць каміны?

                      Кроў у жылах стыне,
                  Як слухаеш тыя званы.

                  Кроў у жылах стыне,

                
Слухаеш і маўчыш,

                
А наўкола – пустыня,

               
А наўкола – ціш.

               
Толькі адны каміны...
                
Толькі адны званы...
                
Толькі адны яны...
2-і вядучы.  
Званіце званы ў Хатыні,
                
Зганяйце санлівую стынь!
               
Хай голас народнай святыні

                
Кране ўсіх краін далячынь!
                      Званіце балюча, няспынна,

                      Званіце ад веку ў век,

                      Каб з попелу сэрцы нявінных

                      Пачуў, зразумеў чалавек.

2-і вядучы. Звоняць, звоняць званы Хатыні, горам адгукваючыся ў душах людзей, якія перажылі жудасныя гады акупацыі, і тых, хто нарадзіўся пасля вайны.

3-і вядучы. Дарогі вайны… Колькі іх пройдзена савецкімі воінамі па стэпах і балотах, камяністых перавалах і ўзгорках, лясных масівах і чыстых палях. Удзячнае чалавецтва заўсёды будзе помніць аб стойкасці, мужнасці, подзвігу савецкіх салдат.

 
Урывак з рамана І. Шамякіна “Зеніт”.             

Дзеючыя асобы:

Павел Шыянок – малодшы лейтэнант
Ліда Асташка – малодшы  сяржант.

Гучыць мелодыя песні “Два полі” (сл. А.Вярцінскага, муз. Э. Ханка).
Павел (разважае  ўслых)   Мы плывём вельмі павольна. За кармой шыпіць і пеніцца  вада. А там на носе баржы - зорка. Дзіўная гэта зорка. Яна не плыве,  а    нібы пераскоквае праз хвалі.Я заснуў, бо нейкае імгненне нічога не бачыў.   Але пачуў толькі што побач са мной хтосьці стаіць.                   

Прачнуўся, але здавалася мне, што сплю і сню сон: побач – Ліда. Я нядаўна думаў пра яе, так хацелася, каб   яна прыйшла ў мой сон.

Ліда (падыходзіць) Спі!

Павел        Ліда? 

Ліда           Цішэй.

Павел        Табе не спіцца?

Ліда           Давай пастаім і памаўчым. Паглядзі, бачыш тую зорку ў  вадзе?

Павел        Бачу. Мы плывём за гэтай зоркай, нібы імкнёмся дагнаць яе...

Ліда           А яна ўцякае ад нас…

Павел        Памятаеш, падышла: “Вы ў Гомелі вучыліся? Шыянок – Ваша

                  прозвішча?”              

Ліда          А потым яшчэ аказалася, што мы вучыліся ў адным тэхнікуме.

 Павел      Ідустрыяльна-педагагічным, я на апошнім курсе, а ты на –                                

                першым. 

Ліда         Вы, выпускнікі, на нас, першакурсніц, ніякай увагі не   звярталі. 

 Павел      Але ж я адразу пазнаў цябе, Ліда.

Ліда         Ты не баішся, Павел?

Павел       Чаго?

Ліда          Мін.

Павел        Навошта іх ставіць тут, міны?

Ліда          І я не баюся, Паўлік! Ніколі не баялася ні самалётаў, ні бом-                               

                 баў. А сёння баюся… Загінуць у такі час!.. Ідзе вызваленне 

                 родных мясцін, дарагой Беларусі. А можа, ужо мая вёска 

                 Грыбавец вызвалена… І мама жывая… І ёй напішуць, калі                                

Павел (з папрокам)  Ліда!

Ліда         Не буду. Гэта я так… Не думай, я не баязліўка. Проста памі-                               

       раць не хочацца. Давай памаўчым.

 Ліда выходзіць

Павел       А потым… Калі ўжо былі ў Мядведжагорску,нечакана з’яві-                              

                лася Ліда.   Бачу – бяжыць ад батарэі, расчырванелася.

Ліда.        Таварыш малодшы лейтэнант! Старшы сяржант Лідзія Асташка                           

                 прыбыла ў ваша распарджэнне.
Павел.   І не паспела яна гэта сказаць, як раптам грымнула… Мяне ўда                              рыла па галаве. Я, напэўна, страціў прытомнасць. Я ляжаў ка ля дзвярэй. Пакой быў поўны дыму і пылу. Сцяміў, што здарылася: міна. У дзень пахавання нахмурыла, пачаў ісці дробны дождж.   Плакала неба. Плакалі дзяўчаты – і тыя, што знаходзіліся ўвесь  час каля труны, і тыя, што праходзілі строем. Кідалі кветкі.                            

  
А праз колькі дзён прыйшоў ліст ад маці Ліды.                         

           Голас за сцэнай.                    

  
“Лідачка! Дзіцятка ты маё роднае! Крывіначка ты мая! Ета ж такая радасць у нас, што пісьмо ад цябе прыйшло, Лідачка! Я ж усе тыя тры гады верыла, што ты жывая… І ў сне гаварыла з табой”.
  1-ы вядучы.   Цяжкімі шляхамі  Вялікай Айчыннай вайны ў складзе Чырвонай Арміі прайшлі тысячы нашых землякоў. 26 чэрвеня нямецкія войскі занялі Клецк. На тэрыторыі Клецкага раёна быў устаноўлены акупацыйны рэжым. Пад акупацыяй аказаліся вёскі Шчэпіцкага сельскага савета.


У Клецку гітлераўцы арганізавалі камендатуру, жандармерыю, паліцыю. Паліцэйскі пункт быў створаны  ў Шчэпіцкім сельскім савеце. Немцы рассяляліся па хатах вёсак Гусакі, Шчэпічы, у былым  панскім маёнтку вёскі Навадворкі, на Лукаўскім хутарах, бліжэй да таго месца, дзе праходзіла чыгуначная ветка.

2-і вядучы.   З першых дзён акупацыі фашысцкае камандаваннне пачало абнаўляць будаўніцтва чыгункі. Яны думалі выкарыстаць яе для забеспячэння сябе ваеннай тэхнікай, гаручым, медыкаментамі, прадуктамі харчавання. Немцамі быў распрацаваны план будаўніцтва чыгункі палоннымі і жыхарамі Клеччыны.


Па загаду нямецкага камандавання старасты з паліцаямі хадзілі па вёсках і заказвалі каму, у які дзень ісці працаваць на будаўніцстве дарогі, назначалі мужчын прыязджаць з падводамі вазіць зямлю. Працавалі пад паглядам нямецкіх салдат. Калі хто адказваўся працаваць, немцы крычалі і пагражалі адправіць у камендатуру, білі плёткай. У людзей узнікла пачуццё страху, за сябе, сваіх родных. Яны не ведалі, што іх чакае заўтра.


У першыя дні акупацыі была расстраляна старшыня Шчэпіцкага сельскага савета І. Раманчук, жыхары вёскі Лукаўцы  браты Пётр Дзяменнік (трактарыст) і Іван Дзяменнік (каваль).
Усё гэта выклікала ў людзей нянавісць да акупантаў і іх паслугачоў.

3-і вядучы.   На тэрыторыі Шчэпіцкага сельскага савета ўзнікла першая падпольная камсамольская група супраціўлення. Яе ўзначаліў Сяргей Таўкач, камсамолец з вёскі Яжавічы. Ён працаваў да вайны настаўнікам, нядрэнна ведаў нямецкую мову. Гэта дало яму магчымасць дапамагаць чырвонаармейцам якія ўцякалі з палону, рабіць “дакументы, у якіх пацвярджалася, што байцы вызвалены нямецкімі войскамі з савецкай турмы. Такім чынам, яму ўдалося выратаваць больш як 20 ваеннапалонных, якія ўцякалі з нямецкіх канцлагераў і тайна жылі на хутарах Шчэпіцкага і Даматканавіцкага сельскага савета. Летам 1941 года на сядзібе С.Таўкача адбыўся першы камсамольскі сход. Усяго на сходзе было 17 камсамольцаў з вёсак Навадворкі, Шчэпічы, Яжавічы, Лукаўцы. Сакратаром быў выбраны С.Таўкач, камандзірам баявой групы чырвонаармеец Мікалай Мітрошын.

4-ы вядучы. Таўкач Сяргей прапанаваў першыя свае баявыя дзеянні прысвяціць наступаючай 24 – й гадавіне Вялікай Кастрычніцкай сацыялістычнай рэвалюцыі. Было вырашана ўтварыць дзве групы – адну ўзначаліў Мітрошын, другую – Міхневіч. Першай групе даручылі зрабіць дыверсію на чыгунцы. Другая група павінна была ўзарваць мост на дарозе Клецк – Ляхавічы і паравоз – кукушку.


І падпольшчыкі не сталі марна траціць час. У тым жа кастрычніку было ажыццёўлена некалькі баявых аперацый. Паляцеў пад адкос варожы цягнік, некалькі разоў была парушана сувязь на ўчастках Клецк – Баранавічы, Клецк – Нясвіж. Распаўсюджваліся лістоўкі і загады партызан. Збіралі зброю і боепрыпасы. У далейшым было сабрана партызанамі 4 кулямёты, 26 вінтовак, 10 пісталетаў, 24 гранаты, вялікая колькасць патронаў.

5-ы вядучы.   Падпольшчыкі праводзілі дыверсіі і ў Клецку. Яны забілі некалькі гітлераўцаў. Гэта ўсхвалявала нямецкую камендатуру. Немцы пачалі разумець, што паблізу горада дзейнічае падпольная арганізацыя. На пошукі была напраўлена паліцыя. Аднак трапіць на след мужных падпольшчыкаў аказалася няпроста.


У студзені 1942 года падпольную арганізацыю хтосьці выдаў. Арыштаванага Сяргея і ягоных таварышаў фашысты расстралялі. Ім было толькі па 17 – 19 гадоў. Яны так і не паспелі заняцца любімай справай, кахаць, выхоўваць дзяцей, будаваць новае грамадства.


У канцы 1943 года немцы ўсё больш актыўна будавалі чыгунку ў накірунку Баранавічы – Цімкавічы. Будаўніцтва вялося паблізу вёсак Шчэпічы, Зубкі , Лецяшын, Браткава. Будавалі чыгунку савецкія салдаты, якія знаходзіліся ў Клецкім лагеры для ваеннапалонных.

6-ы вядучы.   У 1943 –1944 гадах на тэрыторыі сучаснага ваеннага гарадка размяшчаўся лагер савецкіх ваеннапалонных. Там былі жудасныя ўмовы. Людзей амаль не кармілі. Многія цяжка хварэлі, шмат хто страціў здароўе і быў абяссілены працай. Людзі страцілі надзею, што дачакаюцца светлага дня перамогі. А яна набліжалася. Пра тое сведчылі паражэнні фашыстаў на Волзе, на Курскай дузе. Чуткі аб гэтым даходзілі ў лагер ваеннапалонных. 
7-ы вядучы. З восені 1943 года на тэрыторыі раёна пачынае дзейнічаць Клецкі падпольны райкам. Яго ўзначаліў у снежні 1943 года камісар брыгады імя М.В.Фрунзе Пётр Андрэевіч Бягун.


У верасні 1943 года на тэрыторыі Клецкага і Ляхавіцкага раёнаў пачаў дзейнічаць асобы партызанскі атрад “Авангард”, якім камандаваў Андрэй Фёдаравіч Сялянкін. У задачу атрада ўваходзіла кантраляваць перамяшчэнні войск ворага праз Баранавіцкі чыгуначны вузел. Групай разведчыкаў у атрадзе кіраваў настаўнік геаграфіі Сіняўскай школы Аляксандр Канстанцінавіч Клявец. Разам з баявымі таварышамі ён уважліва сачыў за перадыслакацыяй варожых войск праз Баранавіцкі чыгуначны вузел, выяўляў здраднікаў на тэрыторыі Клецкага, Ляхавіцкага раёнаў. Пад уважлівым наглядам разведчыкаў была шаша Брэст – Масква на ўчастку Клецкага і Ляхавіцкага раёнаў. Дыверсійнай групай у атрадзе 
кіраваў Аляксандр Адамавіч Жук. Асабліва праявіла сябе група на ўчастку будаўніцтва чыгункі Клецк – Ляхавічы, якую фашысты думалі выкарыстаць для забеспячэння сваіх франтавых часцей у 1944 годзе, калі пачалося вызваленне Беларусі. Ля вёскі Гусакі партызаны ўзарвалі два буйныя матавозы і знішчылі некаторыя пабудовы, што значна замарудзіла будаўніцтва чыгункі, якую немцы так і не змаглі выкарыстаць.

1-ы чытальнік.  

Клецк вытрымаў варожыя   нашэсці                                                                                                                                                           І люд наш не скарыўся і не паў,

І перамог спрадвечныя  няшчасці,                                                                                                                                                                         

І добры шлях сваім нашчадкам даў (П. Івашка. “Памяць”).                                                                                                       

2-і чытальнік.    Суайчыннік, стань!

                      Тут знішчалі людзей!

                      Суайчыннік!

                      Запомні навек:

                      Тры гады па сто трыццаць сем у дзень,

                      І ў гадзіну – па шэсць чалавек.

                      Гэта значыць, што кожныя дзесяць хвілін

                      Тут навекі чарнеў небакрай.

                      Попел сэрцаў нашых ракоча ў зямлі:

                      Памятай…

                      Памятай…

                      Памятай…
   Чуцен стук метранома, на сцэну выходзяць 10 навучэнцаў з запаленымі свечкамі і ўспамінаюць загінуўшых. На слайдзе дэманструюцца прозвішчы загінуўшых.
Навучэнка 1. Аленін Ілья Фёдаравіч, Антановіч Георгій Мікалаевіч, Багушэвіч Аляксандр Віктаравіч, Беразоўскі Сцяпан Міхайлавіч, Гасцееў Пётр Пятровіч.

Навучэнка 2.  Дашкевіч Іван Рыгоравіч, Драгун Павел Паўлавіч, Ермалаеў Ягор Герасімавіч, Еўтух Канстанцін Сямёнавіч.

Навучэнка 3.    Жукоўскі Мікалай Іосіфавіч, Жукоўскі Міхаіл Уласавіч, Задаля Канстанцін Аляксандравіч, Зуйкевіч Васіль Міхайлавіч, Кабанаў Іван Цімафеевіч.

Навучэнка 4. Канановіч Міхаіл Канстанцінавіч, Каплан Моўша Валеравіч, Каробкін Аляксандр Рыгоравіч, Карыцкі Міхаіл Іосіфавіч, Кныш Антон Маркавіч.

Навучэнка 5.  Коган Мордун Перцавіч, Курапацкі Віктар Іванавіч, Кучынскі Канстанцін Іванавіч, Нагорны Яфім Міронавіч, Пальчынскі Андрэй Іосіфавіч.                 

Навучэнка 6.  Папоў Канстанцін Фёдаравіч, Папоў Фёдар Іосіфавіч, Перцухаў Пётр Апанасавіч, Петрачкоў Уладзімір Мікалаевіч, Пласкавіцкі Адам Максімавіч.

Навучэнка 7.  Плотка Іосіф Іосіфавіч, Пыжыкаў Георгій Дзмітрыевіч, Раманенка Максім Пятровіч, Салаўёў Уладзімір Максімавіч, Сарокін Абрам Майсеевіч.

Навучэнка 8.  Сігараў Генадзь Антонавіч, Сідаровіч Уладзімір Міхайлавіч, Сцёпкін Павел Панфілавіч, Таранда Васіль Маркавіч, Хмара Пётр Сцяпанавіч.

Навучэнка 9.  Хмялеўскі Сямён Іванавіч, Чыжэўскі Ігнат Мікалаевіч, Шклярык Мікалай Аляксандравіч, Шклярык Мікалай Іванавіч, Шмакаў Сцяпан Ціханавіч.

Навучэнка 10. Шмукевіч Давыд Мартынавіч, Шыпула Пётр Захаравіч, Якубоўскі Адам Сцяпанавіч, Ялуга Дзмітрый Пятровіч, Ясінскі Амурат Ібрагімавіч. 

Хвіліна маўчання.
1 вядучы. Непераходзячая жудасная памяць вайны, не сціхае гора, не затуманьваецца слава подзвігу народнага. Жыве сёння і ад пакалення ў пакаленне ідзе ў заўтра эстафета гэтай памяці.

1-ы чытальнік. 

                           Адгулі, адгрымелі гарматы,


                  Хмары чорныя адплылі, 

                            Прынясіце кветкі салдатам,

                            Што палеглі на нашай зямлі.

                            Пакланіцеся нізка-нізка

                            Тым, хто зведаў агонь і дым,

                            Чорным помнікам і абеліскам,

                            Слаўным зорачкам баявым.

                            Ля салдацкіх магіл памаўчыце.

                            Кожны з мужных салдат збярог

                            Цішыню і сонца ў блакіце

                            І сцяжынку на школьны парог.

                            Многа год пад сцягам крылатым

                            Крочыць мір па роднай зямлі.

                            Прынясіце кветкі салдатам,

                            Што свабоду для нас здабылі!

2-і чытальнік.    Я не глытала па акопах дыму

                            І франтавых не ведаю дарог.

                            Калі я нарадзілася, Радзіма,           

                            Ты святкавала свята перамог.

                            І не выццё варожых самалётаў,

                            І не агонь, што пёк тваю зямлю,- 

                            Чаромху помню, як цвіла ля плота,

                            Як падалі зярняты на раллю.

                            Цябе, вясняная, я помню ў цвеце,

                            Люблю з маленства, родная, люблю.

                            І за таго, каго няма на свеце,

                            Хто ўсё аддаў за гэтую зямлю.

                            Мае сябры ў жыцця да скону бралі

                            Усё, чым навучаем даражыць.

                            Мы за цябе яшчэ не паміралі,

                            Мы для цябе, Радзіма, будзем жыць!

3-і чытальнік.    Свяціся кропкай весела і звонка,

                            Нясі ў прастор свой непамерны груз,

                            Жыць будзе Беларусь – мая старонка,

                            Сярод зямлян жыць будзе беларус!

4-і чытальнік.

  

З вялікім святам, мая Радзіма,

 


Хай цябе грэе сонца заўжды!

 


Хочам  бачыць цябе шчаслівай 

 


І ганарымся табою мы.

(Вядучыя па чарзе гавораць) Мы  за мір!

Мы хочам міру!

Мы за яркае сонейка на чыстым небе!

Мы за шчаслівы смех дзяцей!

(Разам) Мы хочам  бачыць нашу Бацькаўчыну квітнеючай!
Наша зямля такая вялікая для таго, каб жыць у міры і дружбе, і такая малая для ўсіх войнаў!
2 вядучы. Клецкі край сёння – гэта рэгіён, які гарманічна спалучае традыцыі і сучаснасць, уносіць значны ўклад ў сацыяльна-эканамічнае развіццё вобласці і рэспублікі (Прагляд відэароліка “Мой мілы Клецк”).
3 вядучы.     Любіце сваю зямлю, беражыце яе, ганарыцеся ёё! Няхай жа наша Айчына квітнее з кожным днём, і мы з вамі ў гэтым ёй дапаможам.                                                           

